
					Prawfddarllenwyd y dudalen hon
	
Gwnaethost eres les i'r wlad,—rhaid addef,

Er dydd dy gychwyniad,

Daionus fu lledaeniad

Dy odiaeth athrawiaeth rad.



	



Ymwriaist, Athraw mirain,—mel enau,

Wyth mlynedd ar ugain,

A'th gu eirioes iaith gywrain

I ddysgu drwy Gymru gain.



	



Dysgaist, goleuaist luoedd—a rhoddaist

Wir addysg i filoedd

O ddyliaid, mal deilliaid oedd,

Rai diles, mewn ardaloedd.,



	



Aml ergyd surllyd a sen,—a gefaist

O geufol cenfigen;

Amcanodd rhai mewn cynhen,

A llid balch, eillio dy ben.



	



Llwyr gilwg llawer gelyn—gwywedig,

A gododd i'th erbyn,

Teg awdwr wyt ti gwed'yn,

Heb un briw, ar ben y bryn.



	



Llafuriaist, daliaist dy dir,—yn wrol,

Fanerawg a chywir,

Di orn goeth darian y gwir,

Cain foddawg, y'th ganfyddir.



Di yraist drwy rym dy eiriau—ymaith

A'mhur draddodiadau;

Ffodd rhagot ffiaidd ddrygau

Hen ddych'mygion gweigion gau.

